
KOTIKA KOLONGWA KOLONGWA TE KOYEKOLA LILOBA YA NZAMBE

Liloba ya Nzambe ekokanisami na MBOTO (Luka 8:11). Mbala nyonso,
mboto ezalaka na bomoi; mpe tango epanzami na motema ya moto,
bomoi wana emonanaka kati na ye kolanda ndenge mboto yango ezali
kokola. Boye, ndenge mboto ezali kokola malembe-malembe, ndenge
moko mpe bomoi mpe bizaleli ya moto yango ebongwanaka malembe
malembe.

Bóbosana te: ezali moto te oyo azali komibongola na makasi na ye moko;
kasi ezali mboto oyo epanzami kati na ye nde ezali kobongola ye uta
eteni moko kino eteni mosusu, kolanda bokoli na yango.

Nkolo Yesu apesaki ndakisa oyo:

Malako 4:26-29 (Mokanda na Bomoi)

“Bokonzi  ya Nzambe ekokani  na moto oyo abwakaki  mboto na
elanga.

Butu mpe moyi, azalaki kolala mpe kotelema; mboto ezalaki kobima
mpe kokola,  kasi  ye moko ayebaki  ndenge nini  te.
Mabele ebotaka yango moko:  liboso nkasa,  sima mbuma na yango,
mpe na nsuka ble oyo ekoli  malamu.
Tango mbuma ekomi kopola,  akataka yango mbala moko,  pamba te
tango ya kobuka mbuma ekoki.”

Ndakisa oyo ezali kolakisa ndenge Liloba ya Nzambe ekolaka kati na
moto. Ebandaka lokola mboto tango moto andimi ete Liloba ekota na
motema na ye. Yango eutaka na posa ya koyekola Liloba ya Nzambe
mokolo na mokolo, posa ya koyeba Nzambe mpe koyekola Makomi
Mosantu.

Malembe malembe, mpo ete mboto ezwi esika malamu ya kokola,
ekobanda kokola yango moko — ata moto oyo azwi yango ayebi ndenge
nini te. Wana nde moto abandi komona bomoi na ye kobongwana:
abandaka koyina makambo ya mokili oyo kala azalaki kolinga. Yango
eutaka na makasi na ye te; azomona kaka ete posa ya makambo wana
ezali kosila yango moko.

Mposa ya makambo lokola:

komela makaya,

komela masanga,

pite,

kolata na kozanga lokumu,

mpe makambo mosusu,

ebandaka kosila yango moko. Moto akoki kokanisa ete ye moko nde atiki
yango, kasi ayebi te ete mboto ya Liloba oyo azalaki kotika ekola kati na
ye nde ezali kosala mosala yango.

ETENI  YA  NKASA

Tango moto akobi kopesa mboto esika malamu — na koyekola mpe
kovanda kati na Liloba ya Nzambe — mboto ekomi NKASA.

Na eteni oyo, boyebi ya moto mpo na koyeba Nzambe ekómaka monene
koleka, ata ayebi ndenge nini te. Mboto esengaka kaka kobatelama;
bokoli na yango esalemaka yango moko.

Na eteni oyo:

mayele ya molimo ekolaka,

makambo ya Makomi oyo azalaki kososola te, abandi kososola yango malembe malembe.

ETENI  YA  SUKE

Eteni oyo elandi ezali SUKE. Awa moto abimi na ezaleli ya kozala mwana
moke ya molimo oyo azali koningana na mateya nyonso.

Baefeso 4:14-15 (Mokanda na Bomoi)

“Po tózala lisusu bana mike te,  oyo bazali  koningisama na mopepe
nyonso ya mateya,  na mayele mabe ya bato mpe na bokosi  na
bango.
Kasi  toloba solo na bolingo mpe tókola na makambo nyonso kati  na
Kristo oyo azali  Motó.”

Na eteni oyo, moto akomi makasi lokola suke. Satana akoki lisusu te
kobwaka ye na mateya ya lokuta, mpo Liloba ya Nzambe esili kozwa
misisa makasi kati na ye. Akomi na makoki ya kokesenisa solo mpe
lokuta, mpo mafuta ya Molimo Mosantu efandi kati na ye.

Awa moto akomi pene ya kobota mbuma.

NGANO  OYO  EKOLI  MALAMU

Oyo ezali eteni ya kobota mbuma. Liloba oyo epanzamaki kati na yo
epesaka yo makoki ya kopanza yango epai ya bato mosusu. Nzambe
apesaka moto ngolu mpe makasi ya koteya bato mosusu.

Yango eutaka na makasi ya moto te to komilakisa te; kasi posa yango
ebimaka kati na motema, mpo nguya ya kobota mbuma esili kokola kati
na ye.

Ezali lokola mwasi oyo akomi na tango ya kobota: tango pasi ya kobota
ekomi, akoki kopekisa yango te. Ndenge moko mpe, moto oyo akomi na
eteni oyo abandi kobotela Nzambe mbuma na bomoi na ye.

MAVUNO

Na nsuka, ekoya tango ya mavuno, tango Nkolo moko akobuka mbuma
ya mosala ya moto nyonso — yango ekosalema na nsuka ya mokili.

MITUNA  MPO  NA  YO

Ndeko, mboto nini epanzami kati na yo?

Mboto ya Liloba ya Nzambe?

To mboto ya moto mabe?

Soki ezali Liloba ya Nzambe, ezali na eteni nini?

nkasa?

suke?

to ngano ekoli?

Soki ozali naino kokoka te kolonga:

molangwa,

pite,

makaya,

ekobo,

kotonga bato,

yeba ete mboto yango ekufi kati na yo, mpo opesaki Liloba ya Nzambe
esika malamu te ya kokola.

Mokristo nyonso oyo azali kobatela mpe koyekola Liloba ya Nzambe
mokolo na mokolo akomonaka mpasi te mpo na kolonga lisumu.

Pamba te Biblia elobi:

1 Yoane 3:9 (Mokanda na Bomoi)

“Moto nyonso oyo abotami na Nzambe asalaka lisumu te,  mpo
mboto ya Nzambe efandi  kati  na ye;  mpe akoki  kosala lisumu te,
mpo abotami na Nzambe.”

Ezali libondeli na ngai ete biso nyonso tóyeba nguya ya Liloba ya
Nzambe. Pamba te koboya Liloba ya Nzambe ezali komikata na bomoi na
biso moko.

Yango wana, nazali kolendisa yo ndeko oyo ozali kotanga: kolɛmba te
koyekola Liloba ya Nzambe mokolo nyonso. Yekola Biblia. Oyebi te
ndenge Liloba ezali kosala kati na yo.

Yo salá kaka:

koyekola,

kotosa Liloba.

Ata soki omoni mbongwana noki te, yeba ete ezali kokola na ndenge
oyebi te. Na mikolo ekoya okomona bokeseni kati na bomoi na yo ya lelo
mpe ya kala.

Nzambe apambola yo.

